
Герко Юлія Збігнеўна, 

настаўнік пачатковых класаў, 

Дзяржаўная ўстанова адукацыі “Залескі навучальна-педагагічны комплекс 

дзіцячы сад – сярэдняя школа Вілейскага раёна” 

 

Урок-падарожжа 

Змены ў жыцці птушак вясной 

Чалавек  і  свет. 1  клас 

 

Мэта: пашырэнне ведаў вучняў пра птушак, пра змены ў іх жыцці вясной. 

Задачы:  

адукацыйныя: 

- паглыбляць веды вучняў аб прыкметах наступлення вясны ў жывой     

  прыродзе; 

- вучыць адрозніваць некаторыя віды пералётных птушак; 

- садзейнічаць усведамленню  таго, што  вясна – вельмі  адказны  перыяд у    

  жыцці  птушак; 

развіваючыя: 

-  развіваць навыкі кантролю і самакантролю; 

- развіваць пазнавальную актыўнасць навучэнцаў, уменне назіраць,  

  абагульняць, параўноўваць і рабіць вывады; 

- развіваць маўленне вучняў; 

выхаваўчая: 

- выхоўваць   гуманныя  адносіны  да  птушак. 

Абсталяванне: мультымедыйная прэзентацыя, малюнкі птушак, дрэўца, 

шпакоўня, гнёзды, карткі з кормам для птушак, сонейка, паравозік, карткі для 

групавой работы, падручнік. 

Ход  урока 

I. Арганізацыйны момант. 

- Дзеці, сёння ў нас на ўроку госці. Вы рады гасцям? Давайце ўсіх 

прывітаем і падорым свае ўсмешкі. (Дзеці паварочваюцца да гасцей і 

вітаюцца  “па-ланцужку".) 

- Добры дзень, сонца залатое,   

- Добры дзень, неба блакітнае,  

- Добры дзень, вольны ветрык,  

- Добры дзень, вясенняя кветачка.  

- Добры дзень, госці нашы. (Вітаюцца  хорам.) 

II. Актуалізацыя ведаў. 

Сонца  грэе, прыпякае, 

Лёд  на  рэчцы  затрашчаў. 

Цёплы  вецер  павявае, 

Хмар  дажджлівых  нам  прыгнаў. 

- Пра  якую  пару  года  гэты  верш? (Слайд 1) 

- Давайце  з  вамі  ўспомнім, што  мы  ведаем пра вясну. Чацвёра вучняў 

будуць працаваць у парах, а астатнія – са мной. 

Работа ў парах. 

1-я пара  адкажа на пытанне: па якіх прыкметах мы даведваемся, што 

прыйшла вясна?  Для гэтага вазьміце карткі і закрэсліце тыя з'явы прыроды, 

якія не адносяцца да вясны. (Дзеці працуюць па картках у парах.)  

Картка № 1. 

Стала халадней.                            Растае снег і лёд. 

Утварыліся праталіны.               Зямля пакрылася снегам. 

Стала цяплей.                               Дзень павялічваецца. 

Лісце распускаецца.                    Лісце жоўкне. 

Птушкі адлятаюць.                    Птушкі прылятаюць . 

- Усе падзеі вясной наступаюць у пэўным парадку. 

2-я пара  на сваёй картцы адновіць паслядоўнасць падзей у вясновым 

перыядзе: што спачатку, што потым. (Расставіць лічбы каля кожнага сказа.) 

 Картка № 2. 

5. Вяртаюцца птушкі. 

3. Пачынае зелянець трава. 

2. Растае снег. 

4. З'яўляюцца насякомыя. 

1. Становіцца цяплей.  

- Пакуль  дзеці працуюць у парах, астатнія слухаюць мяне. Зараз я буду 

зачытваць невялікія ўрыўкі, а вы па апісанні павінны вызначыць, пра якую 

пару года ідзе гаворка. Калі гэта будзе вясна, то вы паказваеце зялёную 

сігнальную картку, а калі другая пара года, то – чырвоную. Слухайце 

ўважліва. 

1. Вось і бусел паказаўся,  

Гусі дзікія крычаць,  

Шпак на дубе расспяваўся,  

Жураўлі ўжо ляцяць.  (Вясна – зялёная картка.) 

2. Надышлі марозы, 

Рэчкі закавалі, 

Белыя бярозы 

Шэранем убралі. (Зіма – чырвоная  картка.) 

3. Рэчкі бурлівыя, учора санлівыя,  

Сёння ўсталі, плывуць і бурляць;  

Рыбкі шмыглівыя скачуць, купаюцца,  

К небу прыветна з вадзіцы глядзяць. (Вясна – зялёная картка.) 

4. З буйных ліп і бяроз  

Лісты валяцца.  

Між павалаў і лоз  

Рассыпаюцца.   

Шапацяць, шалясцяць  

Залацістыя,  

Увысь галінкі глядзяць  

Пусталістыя.   (Восень – чырвоная  картка.) 

5. У кут Беларусі, да родных хацінаў, 

Імкнуцца буслы, бы ўсім пашанціла. 

Да роднае рэчкі, лугоў і ўзлескаў, 

Паляны, для шчасця, саткаць бы пралескаў.  (Вясна – зялёная картка.) 

(Праверка работы ў групах.) (Слайды 2,3) 

ІІІ. Вызначэнне тэмы ўрока і пастаноўка задач. 

(На дошцы вывешаны карцінкі з выявамі птушак і жывёл.) 

 

- Паглядзіце ўважліва на дошку, знайдзіце лішнюю карцінку. (Жывёла.) 

- З тых карцінак, якія засталіся, якую неабходна ўбраць? Чаму?  

(Птушка ў гняздзе.) 

- Як вы думаеце, якая будзе тэма нашага ўрока?  

- Нас  будуць  цікавіць  такія   пытанні: калі  прылятаюць птушкі і ад 

чаго залежыць іх прылёт? Як  спяваюць? Дзе  будуюць  гнёзды?   

- Будзем  назіраць  за  птушкамі, вывучаць  іх  жыццё, заняткі, працаваць  

па  падручніку, у  групах, даведаемся  многа  новага  і  цікавага. 

ІV. Вывучэнне новага матэрыялу. 

- Дзе лепш назіраць за  птушкамі  і  вывучаць іх?   ( Падарожнічаючы па 

прыродзе). 

- Сядаем  у  цягнік  і  адпраўляемся, а накірункі нашага руху нам будуць 

указваць праменьчыкі на нашым сонейку.  

(Да дошкі прымацоўваецца цягнік і ўзнаўляецца аўдыёзапіс гулу цягніка). 

(Слайд 4) 

1. Станцыя “Адгадай птушку”. 

- Вось мы і прыехалі. Давайце паслухаем, што адбываецца ў вясновым 

лесе. Уявіце, што мы на ўскрайку лесу, непадалёк шуміць хуткая рэчка. А ў 

лесе птушкі пераліваюцца рознымі галасамі. Давайце паслухаем вясновыя 

гукі прыроды. (Гучыць аўдыёзапіс “Вясновыя гукі птушак”.) (Слайд 5) 

- Дзеці, ці  бачылі  вы  ўжо  пералётных  птушак?  

- Мы з вамі прыбылі на станцыю “Адгадай птушку”.  А вось і заданне, 

якое мы павінны выканаць. (Настаўнік чытае загадку, дзеці адгадваюць. На 

дошку прымацоўваецца выява птушкі і гучыць яе спеў, а затым 

падрыхтаваны вучань чытае невялічкае паведамленне.) 

•За ўсіх птушак ён чарней,                          

Чысціць поле ад чарвей.  (Грак.) (Слайд 6)       

Гракі прылятаюць самымі першымі. Яны не баяцца халадоў. І пакуль палі не 

вызваліліся ад снегу, гракі разам з варонамі  шукаюць зерне і рэшткі ежы  

каля жылля чалавека. Свае гнёзды будуюць на высокіх дрэвах. Жывуць  

шумна і дружна. 

•Дом драўляны, габляваны, 

3 кругленькім акенцам,  

Без дзвярэй і сенцаў. 

Гаспадар — тo ж мой дружбак,  

невялічкі шэры... (шпак.) (Слайд 7)         

Шпакі прылятаюць крыху пазней за гракоў, у канцы сакавіка. Дзіўнай 

асаблівасцю з’яўляецца тое, што яны ўмеюць перадаць усё, што пачуюць. У 

іх канцэртах можна ўлавіць не толькі галасы іншых птушак, але і кваканне 

жабы, брэх сабакі і мяўканне ката. 

•Хапаткія ў мяне крылы, 

Хвосцік востры, нібы вілы, 

З гліны я гняздо ляплю, 

Мошак на ляту лаўлю. (Ластаўка.) (Слайд 8) 

Ластаўкі прылятаюць да нас з цяплом, у сярэдзіне 

мая. Іх лёгка пазнаць па белай грудцы, чорных 

крыльцах і раздвоеным хвосціку. П'юць і ядуць 

ластаўкі на ляту: у іх шырока адкрытую дзюбу як 

быццам самі залятаюць мухі і камары. 

• Сваіх дзетак не гадуе, 

  Усё жыццё аб тым шкадуе. 

  Адна вякуе, 

  3 тугі кукуе. (Зязюля.) (Слайд 9)   

Прылятае зязюля ў канцы красавіка – пачатку мая. Гнёздаў сваіх не робіць, а 

падкідвае яйкі іншым птушкам. Але, нягледзячы на гэта, птушка прыносіць 

вялікую карысць: яна есць такіх вусеняў, якіх іншыя птушкі не ядуць, бо 

сярод вусеняў ёсць атрутныя. А зязюля есць усіх без разбору. 

•У чырвоных ботах 

Ходзіць па балоце.  

Захаваўшы лапкі, 

Спрытна ловіць жабак.  (Бусел.) (Слайд 10)  

У народзе лічыцца, што бусел прыносіць мір і шчасце ў дом, на даху якога 

пасяліўся. Нядаўна навукоўцы зрабілі дзіўнае адкрыццё: аказваецца, буслы 

могуць спаць у час палёту. 

•Разлівае спеў і свіст. 

Як пачне ён свой канцэрт –  

Запалоніць цэлы свет.  (Салавей.) (Слайд 11)  

Салавей – адна з самых пявучых птушак. Салаўі, як і людзі, доўга вучацца 

спяваць. Толькі на трэці год становяцца сапраўднымі “выканаўцамі”. Гняздо 

сваё будуюць на зямлі або невысока над ёй, у кустах.  

- Як бачыце, дзеці, спраў у птушак вясной вельмі шмат.  Яны будуюць 

гнёзды, выседжваюць яйкі, кормяць і ахоўваюць птушанят, якія толькі што 

вылупіліся, і затым вучаць іх лётаць. 

 

 

2. Другая станцыя “Фізкультхвілінка”. 

(Аўдыёзапіс гулу цягніка.) (Слайд12) 

- Наступная станцыя “Фізкультхвілінка”. 

Скача шустрая сініца, 

(Скачкі на месцы на дзвюх нагах) 

Ёй на месцы не сядзіцца, 

(Скачкі на месцы на левай назе) 

Прыг-скок, прыг-скок, 

(Скачкі на месцы на правай назе) 

Павярцела, як ваўчок. 

(Кружымся на месцы) 

Вось прысела на хвілінку, 

(Прыселі) 

Пачасала дзюбай спінку, 

(Усталі, нахілы галавы налева-направа) 

І з дарожкі – на пляцень, 

(Скачкі на месцы на левай назе) 

Цір-цір, 

(Скачкі на месцы на правай назе) 

Цень-цень! 

(Скачкі на месцы на дзвюх нагах) 

3. Станцыя “Птушыная сталоўка”. 

(Аўдыёзапіс гулу цягніка.) (Слайд12) 

- Адпраўляемся далей, наступная станцыя “Птушыная сталоўка”. 

- Пра якую птушку была наша фізкультхвілінка? Што вы пра яе ведаеце? 

Чым яна падобная да тых птушак, якіх мы ўжо называлі, і чым ад іх 

адрозніваецца? (Сініца - непералётная птушка.) 

- Што прымушае птушак адлятаць у цёплыя краіны? (Холадна, знікаюць 

насякомыя, няма чым харчавацца.) 

- Чаму птушкі вяртаюцца назад? (З'явілася ежа: расліны, насякомыя, 

рыбы. Яшчэ ў гэтых птушак тут гняздоўі. Радзіма там, дзе я нарадзіўся.) 

- Кожная пералётная птушка вяртаецца ў родны край у пэўны час. 

Першымі прылятаюць тыя птушкі, якія восенню паляцелі пазней.  

- Журавы ляцяць клінам, качкі – касяком, дробныя птушкі, такія як 

шпакі, жаўрукі, ластаўкі, - ляцяць  хаатычнай чарадой.(Слайды 13,14,15)          

 

- Зараз мы з вамі і паспрабуем вызначыць, якія птушкі прылятаюць 

першымі, а якія апошнімі.  Ад чаго залежыць прылёт птушак? 

Гульня “Накармі птушачку”. 

(Вучні знаходзяць ежу для кожнай птушкі і прымацоўваюць каля яе.)  

Грак – зерне; прылёт – люты, пачатак сакавіка.  

Шпак – дажджавыя чарвякі, усёедныя; прылёт – сакавік. 

Бусел – жабы, мышы, вужы; прылёт – красавік.  

Зязюля – вусені, насякомыя;  прылёт – красавік,  пачатак мая.  

Ластаўка – жукі, мухі; прылёт – пачатак мая.  

Салавей – насякомыя, ягады; прылёт – пачатак мая. 

4. Станцыя “Чый  галасок?” 

(Аўдыёзапіс гулу цягніка.) (Слайд16) 

- Для вас будуць гучаць галасы розных птушак, як пералётных, так і тых, 

якія зімуюць. Вы павінны здагадацца, што гэта за птушка.  (Варона, шпак, 

зязюля, дзяцел, бусел). (Слайды 17,18,19,20,21) 

5. Станцыя міні-сцэнка “Верабей і шпак”.  

(Аўдыёзапіс гулу цягніка.) (Слайд22) 

Гэта здарылась вясною. 

З поўдня птушкі чарадою  

На Радзіму прыляталі – 

Іх даўно ўсе чакалі. 

Таяў снег, імчалі воды, 

Абуджалася прырода. 

Небараку вераб’я   

Выганялі ўсе з жылля. 

- Выбірайся з хаткі, шэры! 

Вунь, глядзі, які абшар.  

- Ні за што! Мая кватэра! 

Паўнапраўны я жыхар. 

Я тут холад і мароз 

Церпяліва перанёс, 

А цяпер у хатцы гэтай 

Буду жыць вясной і летам. 

- Ды не будзь упартым ты, –  

Шпак не ўнімаўся, – 

Мне з дзяцінства гэты дом 

У спадчыну дастаўся. 

Уцякай адсюль хутчэй, 

Востру дзюбу маю, 

Вылятай! І тут у двор 

Хлопчык забягае. 

Са шпакоўняй у руках 

Забіраецца на дах. 

Шпарка домік прывязаў,  

А пярнатым так сказаў: 

- Я сябрам сардэчна рад! 

Беражыце разам сад! 

Дружна між сабой жывіце, 

Узаемнасць праявіце. 

Калі хлопчык уніз спусціўся,  

Верабей перасяліўся 

У новы домік на прыродзе, 

Каб з усімі жыць у згодзе. (Слайд 23) 

6. Станцыя “Лішняе”. 

(Аўдыёзапіс гулу цягніка.) (Слайд24) 

- На першы погляд жыццё птушак бесклапотнае. Ці так гэта на самой 

справе?  

Групавая работа па картках. 

выседжваюць птушанят                     будуюць гнёзды 

будуюць домікі                                   знішчаюць шкодных насякомых 

запасаюць ежу                                     рыхтуюцца да адлёту                                                               

вучаць птушанят                                 кладуцца ў спячку 

(Вучні закрэсліваюць лішняе, пакідаючы вясеннія справы птушак. 

Праверка выкананай работы на дошцы.) 

7. Станцыя “Гняздоўі”. 

(Аўдыёзапіс гулу цягніка.) (Слайд24) 

- Самай вялікай справай для птушак  з’яўляецца будаванне гнёзд. Яны  

могуць знаходзіцца ў самых разнастайных месцах. Сініцы шукаюць дуплянкі 

і робяць там свае гнёзды.  Жаваранкі будуюць сваё жыллё  ў полі,  на зямлі. 

Ластаўка лепіць гняздо з камочкаў вільготнай зямлі, якія склейвае сваёй 

слінай  пад страхой хат. Вадаплаўныя птушкі будуюць гнёзды на беразе 

возера.  А шпакі, як мы бачым,  селяцца ў шпакоўнях. 

- У пабудаваных гнёздах птушкі адкладваюць яйкі і выводзяць 

птушанят.  (Разглядаюць фотаздымкі птушыных  гнёздаў на камп’ютары, а 

вось з гняздом ластаўкі, шпака  і гарыхвосткі знаёмяцца  ў класе ). (Слайды 

25,26,27) 

 

 

 

 

- Давайце ў падручніку прачытаем верш  “Птушыныя спевы” 

З.Аляксандрава, с. 51.  

- Як трэба паступіць, калі знойдзеш  птушынае гняздо? (Адразу 

неабходна адысці ад яго. Пры з’яўленні чалавека каля гнязда птушка 

адлятае ад яго і не вяртаецца, пакуль чалавек не адыдзе.) 

Цікавыя звесткі пра гнёзды птушак. 

- Прапаную азнаёміцца з рэйтынгам самых незвычайных і цікавых 

гнёздаў і месцаў гнездавання. 

1. Самы майстэрскі будаўнік сярод птушак – ткачык. Зялёныя травінкі 

ён абмотвае вакол галінкі  з дапамогай лапак і дзюбы, на 

ляту завязвае вузельчыкі. Ткачык не падбірае адарваныя і 

сухія галінкі, а знаходзіць і адрывае патрэбныя яму лісцікі. 

Галоўны крытэрый будаўнічага матэрыялу – зялёныя вузкія  

лісцікі даўжынёй 25-30 см. (Слайд 28)  

2. Яшчэ адзін   прадстаўнік  з сямейства птушак, які прыцягвае  да сябе 

ўвагу, – шалашнік. У будаўніцтве ён выкарыстоўвае ўсе свае дызайнерскія і 

крэатыўныя здольнасці. Самка шалашніка вельмі 

капрызная, і калі ёй нешта не падабаецца – самец будзе адкінуты, а ўсе яго 

старанні марныя. Цікавым і незвычайным з'яўляецца тое, што самкі аддаюць 

перавагу сіняму і блакітнаму колерам. Самцы па ўсёй акрузе шукаюць 

прадметы такіх адценняў. Упрыгожваннем можа паслужыць усё, нават 

смецце: каўпачкі, паперкі, вяровачкі. (Слайд 29) 

 

3. Самыя трывалыя гнёзды ўюць рыжыя печнікі. Асноўным будаўнічым 

матэрыялам з'яўляецца размоклая мяккая гліна. За час 

будавання гнязда птушкі пераносяць  і выкарыстоўваюць 

3,5 - 5,5 кг глінянай масы. Такія гнёзды з’яўляюцца 

самымі трывалымі. (Слайд 30) 

4. Незвычайнае гняздо робяць стрыжы-саланганы. 

Дакладней, незвычайным з'яўляецца будаўнічы  матэрыял – сліна стрыжа. На 

месца гнездавання стрыж наносіць кроплю сліны і пачынае, размазваючы яе, 

наносіць контуры будучага гнязда. Клейкая сліна 

застывае, і затым наносіцца наступны пласт – так 

нарошчваюцца сценкі гнязда, якое могуць 

ужываюць нават у ежу, а ў Паўднёва-Усходняй Азіі 

з іх вараць суп! (Слайд 31)  

5. Чырвоналобая краўчыха сапраўды ўмее шыць! Гняздо яна будуе 

ўнутры  лісця. Гэтыя птушачкі пратыкаюць ліст дзюбай, а потым 

працягваюць у дзірачкі сцяблінкі раслін, пучкі 

павуціння або саломінкі, "сшываючы" край ліста. 

Унутры птушка ўе маленькае гняздо з травінак, якое 

вельмі складана заўважыць звонку. (Слайд 32) 

6. Звычайныя ткачы цалкам апраўдваюць сваю назву і жывуць у адным 

гіганцкім гняздзе-інтэрнаце, якое з боку падобна ці 

то на воблака, ці то на стог сена. Пабудаваныя з травінак, гнёзды звісаюць з 

дрэў і слупоў, а ў памерах дасягаюць 8 метраў у даўжыню. (Слайд 33) 

7. Самае вялікае гняздо належыць аўстралійскай  курыцы. Зімой, у сезон 

дажджоў, птушкі пачынаюць капаць яму глыбінёй 1 метр і шырынёй 3 

метры. Затым яма закідваецца лісцем, травой і іншым 

раслінным матэрыялам. Як толькі зеляніна трохі 

пакрыецца ападкамі, куча засыпаецца пяском. Уверсе 

робіцца выемка, куды  самка адкладвае яйкі. 

Вось такім чынам будуецца гняздо-інкубатар. (Слайд 34) 

V. Замацаванне вывучанага. 

8. Станцыя   “Пазнай птушку”. 

(Аўдыёзапіс гулу цягніка.) (Слайд 35) 

(У розных вуглах класа размешчаны выявы птушак. Кожная пара 

атрымлівае картачку са словамі, якія характарызуюць адну з птушак, і 

падыходзіць да іх.) 

Дзяўбе,  працалюбівы, лясны доктар. (Дзяцел.) 

Кукуе, падкідвае, неклапатлівая. (Зязюля.) 

Даўганогі, жабы, клякоча. (Бусел.) 

Спявае на розныя галасы, жыве ў шпакоўні. (Шпак) 

VІ. Падвядзенне  вынікаў  урока.  

- А ці  задумваліся вы пра тое, як мы павінны адносіцца да птушак? 

- Што можа зрабіць чалавек для птушак і чаго ён не павінен рабіць? 

- Я буду чытаць вам сказы. Калі гэта трэба рабіць для птушак, вы 

падымаеце зялёную картку, калі не – чырвоную. 

1. Вывешваць шпакоўні вясной. 

2. Страляць з рагаткі па птушках. 

3. Дапамагаць хворым ці параненым птушкам. 

4. Разбураць птушыныя гнёзды. 

5. Падкормліваць птушак ранняй вясной. 

6. Прыносіць дадому здаровых птушанят. 

7. Вывучаць птушак. 

- На гэтым наша падарожжа заканчваецца.  Малайцы, вы добра 

працавалi. Паглядзіце, сонейка сваімі праменьчыкамі сагравае нас усё 

мацней. 

VI. Рэфлексія.  

- Птушкі – дзіўнае тварэнне прыроды. Птушкі – нашы сябры, веснікі 

радасці. Яны абараняюць лясы і палі, сады і агароды. Птушкі – гэта і 

прыгажосць, і таямніца! Нездарма пра іх складзены выдатныя вершы і песні, 

легенды і казкі. 

- А хто ведае, якая птушка з’яўляецца сімвалам міру? (Голуб.) (Слайд 36) 

- Давайце паглядзім на наша мірнае блакітнае неба. Не ўсе птушачкі 

яшчэ вярнуліся і могуць радаваць нас, але галубкі нас радуюць заўсёды.  Калі 

вы лічыце, што наша падарожжа прайшло цікава, вы папоўнілі свае веды пра 

птушак, прымацуйце белага галубка;  калі вы лічыце, што не ўсё атрымалася 

– шэрага галубка. 

 


